
        
            
                
            
        

    
	АЗИЗ НЕСИН 

	ХҮҮХДИЙГ БИТГИЙ УЙЛУУЛ!
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Т. Содномдаржаа

	ХҮҮХДИЙГ БИТГИЙ УЙЛУУЛ!

	 

	Хэрвээ кино гарч байхад үзэгчид уйлахгүй бол тэдний худалдан авсан мөнгийг салхинд хийсгэчихвэл дээр хэмээн манай киноны зүтгэлтнүүд ярьдаг. Би ч үүнийг зөвшөөрнө. Бид сайн инээж ханиаж, уйлж чаддаг. Ингэхгүйгээр яаж байх билээ. Хажуугаараа өнгөрч байгаа хүний царай руу хараад улцан царайтай юм уу, эсвэл тариа хуурч байгаа юм шиг тачигнатал инээх дууг сонсоно байх аа. Бид уйлах дуртай улс аа! Уншихад уяруулдаггүй роман, үзэхэд уйлуулдаггүй кино нь сохор зоосны ч үнэгүй байдаг!

	Намайг чухам яагаад сургуулиас оргосон тухай одоо болтол хэн ч мэдэхгүй цөмөөрөө тэр сургуульд орохыг хичээдэг байхад би харин зугтаж билээ. Тэгээд бас үнэ төлбөргүй сургууль шүү. Тэр сургууль биднийг хувцас, хоол гэх зэрэг бүх чухал зүйлээр хангадаг байсан юм. Ийм сургуулиас зугтаж болно гэж үү дээ? Би ч бас тийм залхуу биш байсан юм даг. Ангидаа үлгэрч хүүхдийн тоонд ордог байлаа.

	Хэдэн хоногийн дараа намайг сургуулиасаа зугтсаныг манайхан мэдээд:

	— Чи яагаад сургуулиас зугтав гэж хошуу амаа билүүдээд салахаа байлаа. Харин би чухам яагаад сургуулиас зугтсанаа тайлбарлаж чадахгүй байлаа.

	Тэр үеэс хойш гучин хоёр жил өнгөрлөө. Одоо харин би тайлбарлаж чадна. Сургуулиас миний зугтсаны шалтгаан бол нулимс байсан юм.

	Арван настай байхдаа энэ сургуульд орох шалгалтыг амжилттай өгч, азаа туршаад сургуульд орсон юм. Эхнийхээ жилийг сайн өнгөрүүлсэн юм. Тэгээд тавдугаар анги хүртэл явтал энэ бүх явдал тохиолдсон юм даа. Тэр үед сургуульд зан авир, ёс суртахууны дэглэм горимыг сахих талаар «Ёс суртахууны тухай яриа» гэдэг хичээл ордог байж билээ. Түүнийг бид ахмад ангийн сурагчдаас сонссон юм. Тэр хичээлийг Шюкрю гэдэг багш заадаг байсан. Ахмад ангийнхны үгээр бол их сайн хүн гэдэг сэн. Хичээл болгон дээр хүүхдүүдийг мэлмэртэл уйлахыг шаарддаг тийм л сайн хүн байсан юм даа. Ахмад ангийнхан ярихдаа:

	— Тэр багш хичээл дээр юм ярихдаа өмнөө байгаа амьд хүнийг битгий хэл, шавар хүнийг ч уйлуулмаар ярьдаг сан. Шюкрю гуай намайг маш их сонирхов. Үнэндээ гэхэд тэр үед манай багш нар биднийг үргэлж л уйлж бай гэдэг сэн. Тэгээд бидний нус нулимсыг хэчнээн их гаргуулах тусам бид төдий чинээ тэдэнд бүх зүрх сэтгэлээрээ татагддаг сан. Урт цагаан алчуураар толгойгоо боосон сахалтай багш «Зөнчдийн аж төрлийн» талаар Кербелийн дэргэдэх тулалдаанд амь үрэгдсэн Английн хүү Хюсейнын тухай өгүүлэхэд уйлахгүй байя гээд туршаад үз л дээ. Ганцхан ч энэ юм уу даа? Бас Ледавийн тухай өгүүлэхийг яана гээч?

	Сахалт багш ангиас гарч яваад дараагийн хичээлд шашин мөргөлийн номын багшийг орж ирэхэд бидний нулимс мөн л асгасан хэвээр байдаг сан. Тэгээд тэр багш бидэнд нүгэлтнийг гэсгээдэг тамд хүний сүнс хэрхэн зовдог тухай ярихад манай ангийн арван нэг хоёр насны жаран хүүхдүүд шүлсэндээ хахаж цацан уйлцгаадаг байлаа. Би уг нь нусны алчуургүй учир миний нулимс элдвийн юмтай холилдон хацраа даган урсах ба би хамраа татаж эхэр татан чанга уйлдаг байв. Хамгийн сүүлчийн хичээл бараг үргэлж турк хэлний хичээл байдаг сан. Турк хэлний багш маань биднийг уйлуулахдаа бусад багш нараасаа нэг их хоцрохгүйг хичээдэг сэн.

	Яруу найрагч, эх оронч Намык Кемалийн зовлон зүдүүрийн тухай багшийг ярихад жаран хүүхдийн «ийн», «уун» гэсэн мянган дуу чангаар эхэр татан уйлахтай хослон ангийн бүрэг харанхуй цонхоор агаар тэнгэрт нэгэн зэрэг цуурайтдаг сан. Бас хөгжмийн хичээл дээр шашны сүлд дуу дуулахад бидний нулимс диваажингийн орны гол мэт өгөөмөр асгардаг сан.

	Бидний уйлдаггүй хичээл нэг ч байгаагүй. Бидний нус нулимсыг асгаруулдаггүй багш нэг ч байгаагүй билээ. Тэр ч байтугай тэр үедээ «Биеийн тамирын хүмүүжил» гэж нэрлэгдэж байсан хөдөлгөөнт дасгал дээр ч хүртэл уйлдаг сан. Биеийн тамирын багш бидэнд юугаа ярих вэ дээ, харин биднийг зоддог байсан юм. Тэгээд л бид уйлдаг сан.

	Багшийн нэр хүнд бидний нулимсаар хэмжигддэг байсан юм. Хэрвээ өөр сургуулийн хүүхэд: «Багш маань ч хичээлээ тайлбарлаж гарна. Бидний нүднээс ч өөрийн эрхгүй нулимс асгарч эхэлнэ гэсэн үг дээ» гэж ярихад бид өөрсдийнхөө давуутайг харуулахын тул яриаг нь тасалж «Энэ ч юу ч биш ээ! Манай багшийг та нар харвал л гүйцээ гэсэн үг. Тэр чинь хүн чулууг ч уйлуулчихмаар ярьдаг юм» гэдэг сэн.

	Бид уусан уснаасаа илүү их нулимс асгаруулсан юм. Чухамхүү иймээс л би Шюкрю багшийгаа сонирхдог юм. Хэрэв багш нар биднийг ингэж уйлахыг шаардвал энэ талаар онцгой алдартай Шюкрю гуай яадаг бол? хэмээн өөрөө өөрөөсөө асуув. Шюкрю багшийн хичээлд бид бүгдээрээ сайн уйлахаар бэлтгэдэг сэн.

	Нэгдүгээр хичээл түүхийн хичээл байлаа. Гэтэл түүхийн багш манай эцэг өвгөдийн баатарлаг явдлын тухай бидэнд уйлахгүй байж болохгүйгээр тийм сүржин ярьж билээ. Хоёрдугаар хичээл турк хэлний хичээл байв. Энд багш яруу найрагч Реджа-заде Экрем зуурдаар нас барсан хүү Нежадаа зориулсан гунигт шүлгийг уншсан нь дахиад биднийг уйлуулав. Тэгээд гуравдугаар хичээл дээр газар зүйн багш гурван тивийг хэзээ ч эзлээгүй манай эзэнт улс аажмаар сөнөсөн тухай өгүүлэхэд бидний нүдэнд гарах нулимс ч үгүй болсон байв.

	Дөрөвдүгээр хичээлийг Шюкрю гуай заахаар иржээ. Намхан нуруутай, данхар толгойтой багш маань судалтай хар өмдтэй, ноосон даавуун гадуур цамцтай бөгөөд цардмал цагаан цамц, маажиндсан хар гутал өмсөж энгэрийнхээ халаасанд нусныхаа цагаан алчуурыг гурвалжин хошуу гарган цухуйлгажээ. Багшийн халзан магнай гялалзахын хамт бараг тоолж болмоор хэдхэн ширхэг ширвэгэр үсээ зүүн талынхаа шанаанаас баруун тийш нь гөлчийтөл самнажээ. Мань багш ямар нэг юмыг бяц гишгэчих вий гэж айсан мэт сэмхэн алхсаар орж ирээд индрийн цаана суулаа.

	Бид урьд нь энэ хүний тухай өчнөөн юм сонссон болохоор Шюкрю гуай биднийг заавал уйлуулна гэж итгэж байв. Мань эрийг индрийн цаана ингээд дуугүй сууж байгаад гарсан ч бид нулимсаа асгаруулах байх гэж би бодов.

	Ээ бурхан минь, Шюкрю гуай юм ярьдаг бол уу?..

	Бусад нөхдийн ямар байсныг бүү мэд, би л өөрөө уйлахад бэлэн байж билээ. Би түрүүчийн гурван хичээл дээр миний нулимс барагдчихлаа гэж бодсон маань одоо харин өөрийн эрхгүй уйлж гарлаа.

	Тэгээд Шюкрю багшийг ангиас гарахад би уйлсандаа болоод бараг донгиотсон байлаа.

	Шюкрю гуай чухам ямар хүн бэ? гэвэл өөр нэг дээд сургуулийн захирал бөгөөд маш баян хүн гэдгийг бид мэднэ. Гэвч манай сургуулийг төгссөн болох учир манай бага ангиудад хичээл үнэгүй заадаг байсан юм. Тэр бээр биднийг уйлуулж сэтгэлээ хангадаг байсан юм. Ингэж сэтгэлээ хангахдаа өөр бусадтай зүйрлэшгүй сайн билээ.

	Шюкрю гуай ирж хичээл заахад бид уйлдаггүй байсан удаагүй юм. Мань багш энэ сургуульд сурч байсан багынхаа тухай өгүүлээд ч тэр «Төрөлх орон» гэсэн үг хэлээд ч тэр, «Эх орон» гэж яриад ч тэр, «Өөрийнхөө ээжид хайртай байцгаа» гэж сургаад ч тэр биднийг уйлуулж чаддаг л байсан юм.

	Сургуулиас миний зугтсаны шалтгаан бол Торбалд болсон газар хөдлөлтөөр бид уйлснаас болсон билээ. Тэгэхэд байшин нурж, хүн амьтан амь үрэгдэж билээ. Шюкрю гуай тэр үеэр ёстой л амилсан чөтгөр шиг ангид орж ирлээ. Үүний өмнө дагнан бид уйлдаг байсан бол энэ өдөр багш маань бидэнтэй хамт уйлав. Тэгээд бид бүгдээрээ Мухарреме сард гашуудлын ёслол хийж персүүдтэй төстэй байв.

	Шюкрю гуай тэдгээр аюулд нэрвэгдэгсдэд мөнгөн тусламж цөмөөрөө үзүүлэх санал гаргав. Мөнгө юу ч биш ээ, бид амь насаа ч зориулахад бэлхэн байв! Багш, хүн бүрээс хэн хэд хэчнээнийг өгөхийг асуун тэмдэглэж байлаа. Мөнгийг бид гэр гэрээсээ авчрах ёстой байлаа. Бид гэдэг чинь хэн юм бэ? гэвэл арван нэг хоёр насны хүүхдүүд шүү дээ. Бидний эцэг эхийн аль нэг нь үгүйн дээр цөмөөрөө ядуусын хүүхэд байсан юм... Эхээсээ долоо хоног бүр 25 куруша авч чадах нэгнийгээ бид баянд тооцдог байлаа. Шюкрю гуай газар хөдлөлтийн үеэр хэн дарагдаж үхсэн, хэн орох оронгүй үлдсэн тухай сэтгэл шимшрэм өгүүлэхэд хүүхдүүд нулимсандаа хахан цацан:

	— Нэг лир!

	— Хоёр лир хэмээн хашхиралдана.

	Би уг нь багын их өглөгч бөгөөд юмаа хайрлахгүй байх талаар хэн ч надтай өрсөлдөж эс чадна.

	«Чи энд дулаахан сайхан сууж байхад Торбалд байгаа нөхөд чинь одоо...» хэмээн Шюкрю гуайг хэлэхэд би уйлсандаа болоод бараг л багтарч юугаа ч мэдэхээ байгаад:

	— Хоёр лир хагасыг өгье! хэмээн хашхирчхав.

	Шюкрю гуай миний нэрийн дор «хоёр лир хагас авчирна», «нас арван нэг» гэж бичлээ. Хоёр лир хагас гучин хоёр жилийн өмнө одоогийн 15 лиртэй тэнцдэг байв. Тэгэхэд би ямар нэг юм бодсон гэж үү дээ?

	Шюкрю гуай гэнэтийн аюулд нэрвэгдэгсдийн аймшигт гашуун явдлын тухай хурц тодоор нэг ч минут ам хамхилгүй ярихад би ч гэсэн чангаар эхэр татан уйлж нулимсаа асгаруулан:

	— Гурван лир өгье! гэж тэсэлгүй хашхирав.

	Одоо бүр юу ч эс бодон

	— Дөрвөн лир өгье гэв.

	Тэгээд Шюкрю гуайг «Элгэн садан ард түмэн маань ээ...» хэмээн чичирхийлэн хэлэхэд:

	— Таван лир! гэж би дуу алдан гаслав.

	— Нэг сүсэгтэн минь ээ... гэхэд нь

	— Багш аа, зургаан лир өгье гэлээ. Ангид чухам юу болсон гэж санана аа! Цөмөөрөө уйлаан майлаан болцгооно.

	— Долоон лир өгье!

	— Бидний улс түмэн. Та нарын ах дүүс!.. гэхэд

	— Найман лир! гэлээ.

	Тэгээд завсарлах хонх дуугарах үед

	— Арван лир өгье! гэж би дуу алдав. Хэрэв хонх жаахан хожимдож дуугарсан бол би Шюкрю гуайн сэтгэл хөдөлгөсөн үгэнд согтсоор байгаад зуу, мянга, сая лир ч гэж хэлж мэдэх байлаа.

	Ингээд ангиасаа гарахад миний уйлж улайсан нүд өвдөж зовхи минь булуу болтлоо хавдсан хэр нь л би эхэр татсаар байлаа. Гэртээ харих зөвшөөрөл аваад гэр өөдөө явлаа. Тэгэхэд ээж минь надад долоо хоногийн зардал болох хорин таван куруш атгуулахад л би нөгөөхөө саналаа. Хэрвээ би «Ээж ээ, би газар хөдлөхөд нэрвэгдсэн улсад туслах ёстой, над арван лир өгөөч» гэх юм бол ээж минь миний хүү галзуурч гэж бодоод уй гашуу болон гаслах байсан байх аа. Энэ өдрөөс хойш би сургуульдаа очихоо больсон юм. Тэгээд одоо болтол намайг дотуур сууцтай үнэ төлбөргүй энэ сургуулиас чухам яагаад зайлсныг хэн ч эс мэднэ ээ.

	Орчин үеийн багш нарын дунд манай хуучин багш нар шиг үг болгон нь нулимс асгаруулах хий лугаа адил хүчтэй нөлөөлөх тийм хүмүүжүүлэгч олдох болов уу? Тэгээд бас л тэр үеийн бидэн шиг ширгэшгүй их нулимстай сурагчид ч байдаг бол уу даа?

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номын гарчиг

	Хэвлэлтэд 1962 оны 9-р сарын 29-ний өдөр.

	Хэв. хуудас. 6 

	Хэв. нэгж хуудас 9,84.

	Хэвлэсэн тоо 8000. 

	Цаасны хэмжээ 84х108 1/32. 

	Б— 10320. 

	Зах. №56

	Сүхбаатарын нэрэмжит Хэвлэлийн Комбинат.

